
本作品收錄於《臨川文鈔/04卷》和《王臨川集/卷073》

一

某啟：得書承動止萬福，良以為慰。洮河東西，番漢集附，即武勝必為帥府，今日築城，

恐不當小。若以目前功多難成，城大難守，且為一切之計，亦宜勿隳舊城。審處地勢，

以待異時增廣。城成之後，想當分置市易，務為番巡檢大作廨宇。募蕃漢有力人，假以

官本，置坊列肆，使番漢官私兩利，則其守必易，其集附必速矣。因書希詳喻經畫次第。

秋涼自愛，不宣。

二

某啟：承已築武勝，又討定生羌，甚善。聞郢成珂等諸酋，皆聚所部防招，恩威所加，

於此可見矣。然久使暴露，能無勞費？恐非所以慰悅眾心，令見內附之利。謂宜喻成珂

等放散其眾，量領精壯人馬防招，隨宜犒勞，使悉懷惠，城成之後，更加厚賞。人少則

賞不費財，賜厚則眾樂為用。不知果當如此否？請更詳酌。蕩除強梗，必有穀可獲以供

軍，有地可募人以為弓箭手。特恐新募，未便得力。若募選秦鳳、涇原舊人投換，仍許

其家人刺手承占本名，官土人員節級更與轉資，即素教之兵，足以鎮服初附。事難遙度，

心所謂然，聊試言之爾。諸當條奏，想不憚煩。露次勞苦，為時自愛。不宣。

三

某啟：得書喻以禦寇之方。上固欲公毋涉難冒險，以百全取勝，如所喻甚善，甚善。

方今熙河所急，在修守備，嚴戒諸將，勿輕舉動。武人多欲以討殺取功為事，誠如此而

不禁，則一方憂未艾也。竊謂公厚以恩信撫屬羌，察其材者，收之為用。今多以錢粟養

戍卒，乃適足備屬羌為變，而未有以事秉常、董氈也。誠能使屬羌為我用，則非特無內

患，亦宜賴其力以乘外寇矣。自古以好坑殺人致畔，以能撫養收其用，皆公所覽見。且

王師以仁義為本，豈宜以多殺斂怨耶？喻及青唐既與諸族作怨，後無復合，理固然也。

然則近董氈諸族事定之後，以兵威臨之而宥其罪，使討賊自贖，隨加厚賞，彼亦宜遂為

我用，無復與賊合矣。與討而驅之，使堅附賊為我患，利害不侔也。事固有攻彼而取此

者服，誠能挫董氈，則諸羌自服，安所事討哉？

又聞屬羌經討者，既亡蓄積，又廢耕作，後無以自存，安得不屯聚為寇，以梗商旅往來？

如募之力役及伐材之類，因以活之，宜有可為，幸留意念恤。邊事難遙度，想公自有定

計，意所及，嘗試言之。春暄，為國自愛。不宣。

四

某啟：久不得來問，思仰可知。木征內附，熙河無復可虞矣。唯當省冗費，理財穀，為

經久之計而已。上以公功信積著，虛懷委任，疆埸之事，非復異論所能搖沮。公當展意，

思有以報上，餘無可疑者也。某久曠職事，加以疲不能自支，幸蒙恩憐，得釋重負。然

相去彌遠，不勝哮惓惓，唯為國自愛，幸甚，不宣。某啟：久不得來問，思仰可知。木

征內附，熙河無復可虞矣。唯當省冗費，理財穀，為經久之計而已。上以公功信積著，

虛懷委任，疆埸之事，非復異論所能搖沮。公當展意，思有以報上，餘無可疑者也。某

久曠職事，加以疲不能自支，幸蒙恩憐，得釋重負。然相去彌遠，不勝哮惓惓，唯為國

自愛，幸甚，不宣。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

